
 
 

''Indarkeria matxista prebenitzeko maitasun erromantikoa, gatazken 
konponketa eta heziketa emozionala landu behar dira'' 

 
Gizonduz ekimenaren Idazkaritza Teknikoko Josetxu Rivierek Gazteak eta 
berdintasun-harremanak ikastaroa eman du. 
Bilbon emandako ikastaroan mahairatu diren gaiak, besteak beste, sexismoak 
gizonengan eragiten dituen arazoak, nagusitasunezko maskulinitateari eusten 
dioten arrazoiak eta maskulinitate horrek dakartzan arriskuak izan dira. Ikastaroan 
gai hauek gazteekin lantzeko jarraibideak eman ditu.    
 

 Jarraitzen al du maskulinitate-eredu hegemonikoak horren indarrean 
egoten mutil gazteen artean ala baiezta daiteke gizon izateko modu 
berriak azaleratuz doazela? 
  
Nire ustez, gizartean, azken berrogei urteotan, aldaketa handiak gertatu dira gizon 
eta emakumeen ereduetan. Horren haritik, ideia tradizionalek gizon izateari lotzen 
zizkioten ezaugarrietako batzuk desagertuz edo leunduz doaz. Badugu esaterik 
gazteengan ideia tradizionalak eta gizon eta emakume izatea ulertzeko modu 
berriak batera bizi direla gaur egun. Horrela, bada, baiezta dezakegu indar handia 
dutela oraindik ere gizonak eta emakumeak toki desberdinetan kokatzen 
gaituzten balio eta portaerek, eta, horien arabera, mutilek pribilegio gehiago 
dituztela neskek baino. Nire ustez, eredu maskulinoaren nolabaiteko krisialdi 
honek nahiko nahasmendu sortarazten du mutilengan, kontraesanezko ideiak 
heltzen baitzaizkie. Emakumeen eta gizonen benetako berdintasunaren aldeko 
mezu ugari jasotzen ari gara erakundeetatik, hezkuntzatik… Baina erreferentzia-
ereduen beste sortzaile batzuek, esaterako, komunikabideek eta, areago, familiak, 
jarraitzen dute gizonek eta emakumeek gaitasun eta paper desberdinak ditugula 
dioen ideia elikatzen duten erreferente sozialak sortarazten.   
  
Aipatu beharra dago baita balio tradizional horiek gure bizitzetako beste alderdi 
batzuen eraginpean daudela: gure jatorria, gure gizarte-maila, geure erabakiak eta 
abar. Eta pertsonek maila desberdinean eta modu askotara erreproduzitzen ditugu 
balio horiek. Zorionez, gure bizitzetan barrena alda daitezke.   
  Gure iritziz, hainbat aldaketa gertatuagatik, badago lanean jarraitu 
beharreko hainbat esparru. Zein dira, zure ustez, lehentasun 
handienarekin landu behar diren gaiak? 
  
Aldaketa gauzatzeko zailtasunen atzean “ahalmena” dagoela deritzot. Ahalmena 
diodanean ez naiz ari gauzen kontrolari, ondasunak edukitzeari edo gizarte-
hierarkiaren barruko kokapenari buruz bakarrik. Ahalmena berdintasun-
baldintzetan erabakitzeko gaitasun edo hazkunde pertsonalerako gaitasun gisa 
ulertzen ari naiz: hau da, izateko ahalmena edo egiteko ahalmena. Emakumeen eta 
gizonen benetako berdintasuna lortzeko beharrezkoak diren aldaketetako asko 
gauzatzeko oztopoak gizon gehiegik ditugun pribilegioak alde batera uzteari 
aurka egitean datza. Baina horren argiak ez diren beste zailtasun batzuek gure 
bizitza eta, gure sexuaren arabera, erabakiak hartzeko dugun gaitasuna mugatzen 
dute. Adibidez, etxeko lanetan denbora gehien nork ematen duen eztabaidatzen 
dugunean lanpostu bat edo beste bat hautatu ahal izateaz, aisiarako denboraz, 
profesionalki hobetzeaz eta antzekoez ere mintzatzen ari gara.  
 
Gaur egun landu beharreko gaietatik garrantzitsuenak bi hauek dira: emakumeen 
aurkako indarkeria eta erantzukidetasuna etxeko lanak egiteko eta 
zaintza-lanetan aritzeko garaian.   



 
 Zer dakarkio maskulinitateen ikuspegiak modu arriskugarrian gidatzea, 

drogak kontsumitzea edo babesik gabe sexu-harremanak izatea bezalako 
arrisku-portaeren prebentzioari? 
  
Dagoeneko darabiltzagun ikuspegiei beste bat eranstean datza. Ikuspegi honek 
prebentzioa lantzen du ekintza horien ondorioetatik abiatuta. Prebentzio-
kanpainetan ageri ohi ez diren kausen zati batengan eragiteko aukera 
eskaini nahi dugu. Nire iritziz, garrantzitsua da arrisku horiek geure nortasuna 
gizon gisa eraiki izanak arazo horiekiko duen esanahiaren ikuspegitik lantzea. 
Ibilgailuak modu jakin batean gidatzea, adibidez, niretzat dituen ondorioekin ez 
ezik, modu jakin batean gidatzeak gizonago egiten nauela pentsarazten didaten 
arrazoiekin ere lotzea, alegia.   
 
Gure nortasuna besteekiko harremanean eraikitzen da, gure parekoen taldeko 
kidetzat hartzen dugunekiko harremanean. Gure ekintzek taldean integratzea 
dute helburu eta ekintza horiek nagusitasunezko balioak erreproduzitzen 
dituzte. Ekintza horietako askok zerikusia dute arrisku fisikoari garrantzia 
kentzearekin, momentu jakin batzuetan, geure “gizontasuna” erakutsi beharraren 
aurrean, gure segurtasuna bigarren mailan utz daitekeela sinetsarazten digun 
ausardiaren kontzeptu tradizionalarekin. 
  
Gizonen paper tradizionalak indartzen jarraitzen duten ideia horiek 
arrazoibiderik gabe uztea eta zaintza bezalako beste balio batzuk bultzatzea 
esku artean darabiltzagun ideien alderdi garrantzitsuak dira.   
 

 Genero-indarkeriari buruzko azkeneko datuek gazteen artean egon den 
kasu-kopuruak gora egin dutela adierazten dute. Zure ustez, zer baliabide 
jarri beharko litzateke martxan egoera horiei aurre hartzeko?  
 
Nire ustez, indarkeria matxistaren prebentzioa hezkuntza-prozesu osoan landu 
beharko litzateke, emakumeen eta gizonen arteko berdintasuna bezala. Prebentzio-
lan horretan beste gai batzuk ere jorratu behar ditugu, esaterako, maitasun 
erromantikoaren mitoak, gatazkak indarkeriarik gabe konpontzea edo 
heziketa emozionala.  
 
Gazteei eta bikoteei buruz gaur egun egiten ari diren ikerketetan azaleratzen den 
arazoetako bat da abusu- eta kontrol-egoera batzuk ez direla halakotzat 
hartzen. Bidegabeko egoeretako batzuen muinean maitasun erromantikoaren ideia 
nagusia dago. Jelosia, adibidez, gehiegitan hartzen da maitasunaren erakusgarri 
eta neurri gisa.  
 
Hezkuntza-sisteman ere ez da heziketa emozionala askorik lantzen. Tresna 
intelektualak edo gizarte-portaerarako tresnak eskuratzeari baino ez zaio 
garrantzirik ematen. Emozioak gutxi lantzen dira eta eguneroko bizitzan gatazkak 
konpontzeko tresnak falta dira.  
 
Nire ustez, zorionez, indarkeria gazteekin eta horren gazte ez direnekin lantzen 
dituzten eta faktore hauek guztiak aintzat hartzen dituzten programak gero eta 
ugariagoak dira.  
 


